TEKS UCAPAN  YANG BERUSAHA
CIK RUSNANI BT. SHARUDDIN,
PENGETUA SMK RAJA PEREMPUAN, IPOH
SEMPENA  KEJOHANAN OLAHRAGA TAHUNAN KALI KE-58
Bismillahir rahmanir rahim.

Assalamualaikum warah matullah hiwabarakatuh dan salam  dan salam sejahtera.
     Yang berbahagia Dato’ Hj. Che Mat bin Hj. Padali, Yang Dipertua PIBG SMK.Raja Perempuan ,Yang berusaha  Encik Said Bin Manap,Pegawai Pelajaran Daerah Kinta Utara, Yang dihormati rakan-rakan Pengetua, Guru-guru Besar, barisan Penolong Kanan dan Guru Kanan, guru-guru, AJK PIBG , ibu bapa seterusnya para pelajar yang dikasihi.
      Terlebih dahulu saya bagi pihak seluruh warga  SMK. Raja Perempuan mengucapkan selamat datang dan bertandang ke SMK Raja Perempuan bagi sama-sama merasai dan menyaksikan bahang gelora sukan di Kejohanan kali ini. Terima kasih kerana sudi bertamu  bersama kami.
         Alhamdulillah, saya bersyukur ke hadrat Ilahi kerana dengan izin-Nya sekali lagi Kejohanan Olahraga Tahunan Kali ke-58 SMK Raja Perempuan 2009 ini dapat dijalankan  dan direalisasikan meskipun dalam kesuraman ekonomi, namun atas  sokongan ibu bapa melalui PIBG ,kejohanan kali ini dapat dijalankan dengan penuh berhemah dan diuruskan dengan penuh kecemerlangan serta  semangat juang roh sukan  yang tinggi .
     Terima kasih saya ucapkan kepada rakan-rakan guru saya yang telah bertungkus lumus sejak bulan Januari lagi bermula dengan acara Merentas Desa, Sukan Tara , acara-acara sebelum sukan dan  kesemuanya itu memerlukan pengorbanan masa dan tenaga. Dalam masa yang sama guru-guru tidak pernah melekakan kepentingan akademik.Sesungguhnya kepentingan sukan sama utama dengan kepentingan akademik.Kepada para pelajar tahniah saya ucapkan atas kegigihan mengambil bahagian demi semangat berpasukan. Saya yakin semangat ini jika dipindahkan ke dalam bilik darjah akan memberikan impak yang tinggi kepada pencapaian akademik para pelajar.
     Hadirin yang  dihormati,
      Kejohanan yang djalankan merupakan agenda besar dalam kalendar sekolah.Kepada para pelajar yang terserlah kecemerlangannnya dalam bidang sukan diharapkan boleh menjadi atlet berpotensi untuk diketengahkan ke peringkat yang lebih tinggi bagi mewakili daerah, negeri dan negara.
       Saya merasakan  kejohanan ini merupakan arena terbaik untuk guru-guru mencipta kreativiti memacu semangat pelajar, manakala para pelajar pula  berpeluang mengerah kudrat melepaskan beban emosi dengan berlari,melompat sederas yang mungkin ,maka akan terciptalah  momentum yang dapat menjana tenaga dalaman seterusnya menjadi juara. Jika tewas dalam sebarang acara semangat bersukan itu pasti akan menjadikan pelajar seorang yang berfikiran terbuka dengan menyimpulkan bahawa hidup adalah perjuangan dan perlumbaan.Hanya yang berusaha, berdoa pasti kan berjaya.

      Sesungguhnya dalam PIPP pelan induk kedua  membangunkan modal insan, sukan merupakan wadah terbaik melahirkan pelajar yang boleh bersaing di pentas antarabangsa serta memupuk perpaduan bagi mewujudkan sebuah negara bangsa.    

     Kepada ibu bapa saya mengharapkan tuan-tuan dan puan-puan memberikan semangat dan sokongan kepada anak-anak  untuk bergiat cergas dalam aktiviti kokurikulum kerana potensi dan keterlibatan pelajar dalam bidang kokurikulum akan membantu pelajar mencipta kecemerlangan di bidang kurikulum.
      Akhir kalam, terima kasih  untuk semua, terima kasih atas kerjasama.Sokonglahlah kami untuk membentuk generasi masa depan yang cemerlang, gemilang, dan terbilang. Majulah sukan demi RPS ke mercu marcapada.

Sekian, terima kasih. 
